ЎЗБЕКИСТОН РЕСПУБЛИКАСИ НОМИДАН
Ҳ   У   К   М 

[bookmark: _GoBack]2024 йил ноябрь ойининг 18 куни, жиноят ишлари бўйича Паркент туман суди, Паркент тумани ИИБ биносида, очиқ сайёр суд мажлисида, раислик қилувчи Ф.Ҳайитов, судья ёрдамчиси С.Юлдашеванинг баённома юритувида, тарафлардан Паркент тумани прокурорининг ёрдамчиси Г.Рузиқулова, судланувчининг адвокати Ў.Пайзиева, судланувчи С.Минаваровнинг иштирокида,
1955 йил 26 июлда Паркент туманида туғилган, ўзбек, Ўзбекистон фуқароси, маълумоти ўрта, муқаддам 
1) жиноят ишлари бўйича Сирдарё вилоят судининг 18.02.2015 йилдаги хукмига кўра, Ўзбекистон Республикаси ЖК 270-моддасининг 1-қисми, 25,273-моддасининг 5-қисми билан ЖК 59-моддасига асосан 8 йил муддатга озодликдан маҳрум қилинган, жиноят ишлари бўйича Сардоба туман судининг 19.06.2019 йилдаги ажримига кўра, ЖК 74-моддасига асосан ўталмай қолган 3 йил 2 ой 7 кун озодликдан маҳрум қилиш жазоси шу муддатга озодликни чеклаш жазосига алмаштирилган, жазо тўлиқ ўталган;
2) жиноят ишлари бўйича Паркент туман судининг 2023 йил 13 ноябрдаги ҳукмига кўра, Ўзбекистон Республикаси ЖК 270-моддаси 2-қисмининг “а” бандига асосан 3 йил муддатга озодликни чеклаш жазоси тайинланган, жазонинг ўталмай қолган қисми 2 йил 1 ойни ташкил қилади, судланган, пенсионер, Паркент тумани, Обод маҳалласи, Дўстобод кўчаси, 4-уйда яшовчи, 2024 йил 1 августда эҳтиёт чораси сифатида “муносиб ҳулқ-атворда бўлиш ҳақида тилхат” қўлланилган, айблов хулосаси нусхасини олган Минаваров Сеидмахмуд Турсунович (Minavarov Seidmaxmud Tursunovich)ни 
Ўзбекистон Республикаси ЖК 270-моддасининг 2-қисми “а” банди билан айблаш ҳақидаги 1-1112-2401/245-сонли жиноят ишини кўриб чиқиб, судланувчи ва гувоҳларнинг кўрсатувларини тинглаб, иш материалларини тафтиш қилиб, қуйидагиларни

[bookmark: _Hlk142823275]Судланувчи С.Минаваров ўзининг Паркент тумани, Номданак қишлоғи, Обод маҳалласи, Дўстобод кўчаси, 4-уйидаги томорқасининг 0,25 квадрат ер майдонида тақиқланган 1 (бир) туп “каннабис” ўсимлигини экиб парваришлаб келаётганлиги 2024 йил 6 июль куни Паркент тумани Ички ишлар бўлимининг Жиноят-қидирув бўлими ходимлари томонидан ўтказилган тезкор-қидирув тадбирлари давомида аниқланиб, холислар иштирокида тегишли ҳужжатлар расмийлаштирилган.
Тошкент вилояти ИИББ ЭКБ томонидан ўтказилган кимёвий экспертизасининг 2024 йил 11 июлдаги йилдаги 1172-сонли ҳулосасига кўра, фуқаро С.Минаваровнинг хонадонидан ашёвий далил сифатида олинган 1 (бир) туп яшил рангли ўсимлик туплари, танаси, барглари, илдизи, бошоқлари ва кўсакларидан ташкил топган хўл ҳолдаги “каннабис” эканлиги қайд этилган.
Судда судланувчи С.Минаваров ўзига қўйилган айбловга тўлиқ иқрорлигини билдириб, ўз кўрсатувида у бир неча йиллардан буён гиёҳвандлик воситаларини истеъмол қилиб келишини, 2024 йил 6 июль куни уйига ички ишлар ходимлари келишиб, холислар иштирокида тинтув ўтказишганини ва тинтув давомида томорқасида бир туп наша ўсимлиги ўсиб турганлиги аниқланганини, улар бу ҳақида тегишли ҳужжатларни расмийлаштиришганини, у ҳеч кимга гиёҳвандлик воситаларини сотиш ёки ўтказиш нияти бўлмаганини, қилмишидан чин кўнгилдан пушаймонлигини, хозирги кунда у пенсияда эканлигини, ҳеч қаерда ишламаслигини, унинг оилавий, моддий аҳволини инобатга олиб суддан қонуний енгиллик беришни сўраб кўрсатув берди.
Судда томонларнинг розилиги билан кўрсатуви ўқиб эшитирилган гувоҳ Р.Мансуржонов ўз кўрсатувида у 2024 йил 6 июль куни ИИБ ходимларини таклифи билан холис сифатида тадбирда иштирок этганини, ИИБ ходимлари билан фуқаро С.Минаваровнинг ҳовлисининг ер майдонлари кўздан кечирилганида, томорқасида 1 туп наша ўсимлигини етиштириб келаётгани аниқланганини, наша ўсимлиги далилий ашё сифатида олиниб, тегишли ҳужжатлар расмийлаштирилганини баён қилган.
Суд, судланувчи С.Минаваров ўз айбига тўлиқ иқрор бўлиб судда берган кўрсатувларидан ташқари, унинг айби ашёвий далилни олиб қўйиш ва кўздан кечириш баённомаси ҳамда фотосуратлари, кимёвий экспертизасининг хулосалари, Тошкент вилояти наркология диспансерининг хулосаси ҳамда жиноят ишида мавжуд бўлган бошқа далиллар мажмуи билан ўз тасдиғини топган деб ҳисоблайди.
Суд, юқорида келтирилган далиллар, уларни тўплаш билан боғлиқ процессуал қоида ва тартибларга риоя қилинган ҳолда олинганлиги учун мақбул далиллар деб эътироф этиб, улар ҳақиқатга мувофиқ бўлганлиги сабабли ишончли ҳамда судланувчининг жиноий ҳаракатларини баҳолашда етарли деб ҳисоблайди.
Ўзбекистон Республикаси Олий суди Пленумининг 2017 йил 28 апрелдаги “Гиёҳвандлик воситалари, уларнинг аналоглари ва психотроп моддалар билан қонунга хилоф равишда муомала қилишга оид жиноят ишлари бўйича суд амалиёти тўғрисида”ги 12-сон қарорининг 16-бандида, таркибида гиёҳвандлик моддаси бўлган ўсимликларни қонунга хилоф равишда етиштириш деганда, қонунчиликни бузган ҳолда бундай ўсимликларни экиш ва етиштириш учун махсус шароит яратиш, шунингдек, уларни экиш ва етиштириш, етиштириш технологиясини такомиллаштириш, янги навларини яратиш, ҳосилдорлигини ва мавжуд иқлим шароитига чидамлилигини ошириш фаолиятини тушуниш лозимлиги;
қарорнинг 19-бандида, судларнинг эътибори шунга қаратилсинки, таркибида гиёҳвандлик моддаси бўлган ўсимликларни қонунга хилоф равишда етиштириш учун ЖК 270-моддаси билан жиноий жавобгарлик келиб чиқиши;
етиштирилиши тақиқланган экин экиш деганда, бундай экинлар уруғини тегишли рухсатсиз ҳар қандай ер майдонига, шу жумладан, бўш ётган ерларга ёки мослаштирилган идишларга уруғини сепиш ёки кўчатини ўтқазиш тушунилиши лозим. Ушбу жиноят ўсимлик униб чиққан-чиқмаганлиги ёки ўсган-ўсмаганлигидан қатъи назар, экин экилган пайтдан бошлаб тугалланган ҳисобланади. Айбдорнинг ҳаракатлари экин майдони ўлчамидан келиб чиққан ҳолда ЖК 270-моддасининг тегишли қисмлари билан квалификация қилинади, бунда қилмишни ушбу модданинг биринчи қисми билан квалификация қилиш учун экин майдонининг ўлчами 250 квадрат метрдан кам бўлиши кераклиги;
тақиқланган экинларни етиштириш деганда, униб чиққан ёки ўтқазилган кўчатларни уларнинг пишиш босқичигача бўлган давр ичида парвариш қилишни тушуниш кераклиги;
агар шахс етиштирилиши тақиқланган экинни турли майдонларда ўстираётган бўлса, қилмишни квалификация қилишда амалда экилган умумий майдонлар ўлчамидан келиб чиқиш лозимлиги;
агар етиштирилиши тақиқланган экинларни экиш ёки етиштириш келгусида гиёҳвандлик воситалари, уларнинг аналоглари, психотроп моддаларни ўтказиш мақсадини кўзлаб ёки кўзламай тайёрлаш, сақлаш, ташиш, жўнатиш, шунингдек, ўтказиш (сотиш) билан боғлиқ бўлса, бундай ҳаракатлар ЖК 270-моддаси ва ЖК тегишли моддаларида назарда тутилган жиноятлар мажмуи билан квалификация қилиниши кераклиги тўғрисида қонунни қўллаш юзасидан тушунтириш берилган.
Суд, дастлабки тергов органи томонидан С.Минаваровнинг ҳаракатлари Ўзбекистон Республикаси ЖК 270-моддасининг 2-қисми “а” бандига асосан тўғри квалификация қилинган деб ҳисоблайди, чунки у ҳақиқатдан ҳам илгари гиёхвандлик воситалари ёки психотроп моддалар билан қонунга хилоф равишда муомала қилишдан иборат жиноятни содир этган бўлиб, ўз томорқасининг 0,25 квадрат метрида 1 туп “каннабис” ўсимлигини қонунга хилоф равишда экиб етиштирган.
Суд, Ўзбекистон Республикаси ЖКнинг 55-моддасига асосан судланувчи С.Минаваровнинг айбига тўлиқ иқрор бўлиб қилмишидан чин кўнгилдан пушаймонлиги, пенсионер эканлиги жазони енгиллаштирувчи ҳолатлар деб, Ўзбекистон Республикаси ЖКнинг 56-моддасида кўрсатилган жазони оғирлаштирувчи ҳолатлар мавжуд эмас деб ҳисоблайди. 
Суд, судланувчи С.Минаваровга нисбатан жазо тайинлашда, Ўзбекистон Республикаси Олий суди Пленумининг 2006 йил 3 февралдаги «Судлар томонидан жиноят учун жазо тайинлаш амалиёти тўғрисида»ги 1-сонли Қарорининг 1-бандида, судларнинг эътибори, жиноят учун жазо чорасини тайинлашда қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилишга қаратилиши лозимлиги;
қарорнинг 3–бандида, Жиноят Кодексининг 8, 54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг ҳусусияти ва ижтимоий хавфлилик даражаси, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши кераклиги тўғрисидаги тушунтиришларига риоя қилиб;
С.Минаваров томонидан содир этилган жиноятнинг ижтимоий хавфлилик даражаси ва хусусиятини инобатга олиб, Ўзбекистон Республикаси ЖК 50-моддасининг ўнинчи хатбошидаги ижтимоий хавфи катта бўлмаган жиноят содир этганлик, эҳтиётсизлик оқибатида жиноят содир этганлик ва қасддан унча оғир бўлмаган жиноят содир этганлик учун озодликдан маҳрум этиш тариқасидаги жазо ҳомиладор аёлларга ва уч ёшга тўлмаган болалари бор аёлларга нисбатан, шунингдек қонунчиликка мувофиқ ёшга доир пенсияга чиқиш ҳуқуқига эга бўлган шахсларга нисбатан тайинланмаслиги ҳақидаги талабларига риоя қилиб, Ўзбекистон Республикаси ЖК 270-моддасининг 2-қисми “а” бандида назарда тутилган озодликни чеклаш жазосини тайинлашни;
Ўзбекистон Республикаси ЖК 60-моддасига асосан тайинланган жазога жиноят ишлари бўйича Паркент туман судининг 2023 йил 13 ноябрдаги ҳукми билан тайинланган озодликни чеклаш жазосининг ўталмай қолган қисмини қисман қўшиш йўли билан ҳукмлар мажмуи бўйича узил-кесил озодликни чеклаш жазосини тайинлашни;
С.Минаваровга нисбатан қўлланилган “муносиб хулқ-атворда бўлиш хақида тилхат” эҳтиёт чорасини ҳукм қонуний кучга кирганидан сўнг бекор қилишни;
Тошкент вилоят наркология диспансерининг 2024 йил 23 июлдаги 854-сон хулосасига кўра, С.Минаваров гиёҳвандликдан мажбурий даволанишга муҳтож эканлиги, олтмиш ёшдан ошганлиги сабабли бу чораларни қўлламаслик бўйича тавсиялар мавжудлигини инобатга олишни;
иш бўйича ашёвий далил деб эътироф этилиб, 1 (бир) туп хўл ҳолдаги “каннабис” ўсимлигини белгиланган тартибда йўқ қилишни лозим топди. 
Ўзбекистон Республикаси ЖПКнинг 454-457, 460, 462, 463, 465-468 
ва 471-473-моддаларига асосланиб, суд    

Минаваров Сеидмахмуд Турсунович (Minavarov Seidmaxmud Tursunovich) Ўзбекистон Республикаси ЖК 270-моддаси 2-қисмининг “а” бандида назарда тутилган жиноятни содир этганликда айбли деб топилсин ва унга ушбу моддага асосан сутканинг соат 21:00дан 06:00га қадар бўлган вақт мобайнида яшаш жойи - Паркент тумани, Обод маҳалласи, Дўстобод кўчаси, 4-уйдан чиқишини чеклаган ҳолда 3 (уч) йил муддатга озодликни чеклаш жазоси тайинлансин. 
Ўзбекистон Республикаси ЖК 60-моддасига асосан тайинланган жазога жиноят ишлари бўйича Паркент туман судининг 2023 йил 13 ноябрдаги ҳукми билан тайинланган озодликни чеклаш жазосининг ўталмай қолган 2 йил 1 ой қисмини қисман қўшиш йўли билан ҳукмлар мажмуи бўйича узил-кесил сутканинг соат 21:00дан 06:00га қадар бўлган вақт мобайнида яшаш жойи - Паркент тумани, Обод маҳалласи, Дўстобод кўчаси, 4-уйдан чиқишини чеклаган ҳолда 3 (уч) йилу 1 (бир) ой муддатга озодликни чеклаш жазоси тайинлансин. 
С.Минаваровнинг зиммасига:
-оммавий тадбирлар (байрам сайллари, намойишлар, митинглар)да иштирок этмаслик;
-маҳкумларни назорат қилувчи органнинг розилигисиз яшаш жойини ўзгартирмаслик;
-Тошкент шаҳри ва Тошкент вилояти ҳудудини ИИО Пробация гуруҳининг розилигисиз тарк этмаслик каби қўшимча чеклашлар юклансин.
С.Минаваровга нисбатан тайинланган жазони ижро эттириш ҳамда ижросини назорат қилиш Паркент тумани ИИО Пробация гуруҳи зиммасига юклатилсин.
Жазо муддати С.Минаваровнинг Паркент тумани ИИО Пробация гуруҳида ҳисобга қўйилган кундан бошлаб ҳисоблансин.
С.Минаваровга нисбатан қўлланилган “муносиб хулқ-атворда бўлиш хақида тилхат” эҳтиёт чораси ҳукм қонуний кучга кирганидан сўнг бекор қилинсин.
Иш бўйича ашёвий далил деб эътироф этилиб, тадқиқотдан сўнг қолиб Ўзбекистон Республикаси ДХХ омборида сақланаётган 1 туп хўл ҳолдаги “каннабис” ўсимлиги белгиланган тартибда йўқ қилинсин.
Ҳукмдан норози тарафлар ўн сутка ичида, маҳкум эса ҳукм нусхасини олган кундан бошлаб, шу муддат ичида, туман суди орқали Тошкент вилоят суди жиноят ишлари бўйича судлов ҳайъатига апелляция тартибида, ҳукм қонуний кучга киргач эса, кассация тартибида шикоят бериш ёки протест билдиришга ҳақлидирлар.



Раислик қилувчи: 								       Ф.Ҳайитов


